
TICONDZISO KULABAHLOLWAKO   
 
1. 
 
2. 
 
 
 
 
3. 

Fundza lelikhasi ngembikwekutsi ucale kuphendvula imibuto. 
 
Ungalifundzi lonkhe liphepha lemibuto. Buka lokucuketfwe ekhasini 
lelilandzelako bese ubeka luphawu kulowo nalowo mbuto lobutwe 
ngetincwadzi lotifundze lonyaka. Emva kwaloko, fundza leyo mibuto 
lenetimphawu kuphela bese ukhetsa leyo lofuna kuphendvula yona. 
 
Liphepha lemibuto licuketse TIGABA LETINTSATFU: 

  

 
 SIGABA A: 

SIGABA B: 
SIGABA C: 

Tinkondlo (30) 
Inoveli (25) 
Umdlao (25) 

 

 
4. ISIHLANU IMIBUTO lefanele uyiphendvule seyiyonkhe: ESIGABENI A 

imibuto mitsatfu (3), ESIGABENI B munye (1), ESIGABENI C munye (1) 
ngalendlela: 
 
SIGABA A:  TINKONDLO 
 
Phendvula imibuto ibe mibili yeTINKONDLO LETIFUNDVWE EKLASINI. 
Phendvula umbuto munye ETINKONDLWENI LETINGAKAFUNDVWA 
EKLASINI. 
 
SIGABA B:  INOVELI 
 
Phendvula umbuto ube munye. 
 
SIGABA C:  UMDLALO 
 
Phendvula umbuto ube munye. 

  

 
5. KUKHETFWA KWETIMPHENDVULO TESIGABA B (INOVELI) NESIGABA C 

(UMDLALO) 
 

 Phendvula KUPHELA imibuto yenoveli loyifundzile kanye nemdlalo 
 lowufundzile. 

 Phendvula UMBUTO MUNYE WENDZABAMBHALO KANYE 
 NAMUNYE UMBUTO EMIBUTWENI LEMIFISHA. Uma ukhetse 
 kuphendvula umbuto wendzabambhalo ESIGABENI B, uphocelelekile 
 kutsi uphendvule imibuto lemifisha ESIGABENI C. Uma uphendvule 
 imibuto lemifisha ESIGABENI B, uphocelelekile kutsi uphendvule 
 umbuto wendzabambhalo ESIGABENI C. 
Sebentisa luhlu lwekutikhumbuta kute usitakale. 

  

 
6. BUDZE BETIMPHENDVULO 

 Imibuto yendzabambhalo etinkondlweni kufanele iphendvulwe 
 ngemagama la-190–240. 

 Indzabambhalo yenoveli nemdlalo kufanele iphendvulwe ngemagama 
 la-340–390. 

 Budze betimphendvulo temibuto lemifisha bufanele buhambisane 
 nelinani lemamaki labekiwe. Labahlolwako kufanele banganhlanhlatsi.

7. 
 
8. 
 
 
9. 
 
10. 
 
11. 

Fundzisisa kahle ticondziso letisekucaleni kwaleso naleso sigaba. 
 
Tinombolo tetimphendvulo atihambisane naleto temibuto njengobe tinjalo 
ephepheni lemibuto. 
 
Cala LESO NALESO sigaba ekhasini LELISHA. 
 
Bhala ngesandla lesibonakalako nalesifundzekako. 
 
Siphakamiso sekulawulwa kwesikhatsi: 

  

 
 SIGABA A: 

SIGABA B: 
SIGABA C: 

Lokungenani emaminitsi lange-40 
Lokungenani emaminitsi lange-55 
Lokungenani emaminitsi lange-55 

LIKHASI LALOKUCUKETFWE   
 
Lelikhasi litawusita bahlolwa kutsi bakwati kukhetsa imibuto labafuna kuyiphendvula 
ngaphandle kwekufundza lonkhe liphepha lemibuto. 

  

 

 
CAPHELA: Esigabeni B na-C, phendvula YINYE INDZABAMBHALO naMUNYE 

umbuto WEMIBUTO LEMIFISHA. 
  

 
 
 
 

SIGABA A:  TINKONDLO 
Tinkondlo Letimisiwe:  Phendvula nobe nguYIPHI imibuto LEMIBILI 
INOMBOLO YEMBUTO UMBUTO EMAMAKI LIKHASI 

1. Ngivumeleni Ngihambe Umbuto loyindzabambhalo 10 6 
NOBE  

2. Ncamul'Emave Imibuto lemifisha 10 7 
NOBE  

3. Mahlahlandlela Imibuto lemifisha 10 8 
NOBE  

4. Aph' Emagugu? Imibuto lemifisha 10 9 
NA 

Inkondlo lengakafundvwa eklasini:  Phendvula nobe ngumuphi umbuto ube 
MUNYE. 

 

5. Kuthulile Kulendzawo Umbuto loyindzabambhalo 10 11 
NOBE  

6. Kuthulile Kulendzawo Imibuto lemifisha 10 12 
 
SIGABA B:  INOVELI 
Phendvula umbuto MUNYE. 

 
 
 

7. Liphume Nebovu Umbuto loyindzabambhalo 25 13 
NOBE  

8.  Liphume Nebovu Imibuto lemifisha 25 13 
NOBE  

9. Kubamba Letingelako Umbuto loyindzabambhalo 25 15 
NOBE  

10. Kubamba Letingelako Imibuto lemifisha 25 15 

 
SIGABA C:  UMDLALO 
 
Phendvula umbuto MUNYE. 

 
 
 
 

11.  Kwahlwa Emini Umbuto loyindzabambhalo 25 17 
NOBE  

12.   Kwahlwa Emini Imibuto lemifisha 25 17 
NOBE  

13.  Umvuzo Umbuto loyindzabambhalo 25 19 
NOBE  

14.  Umvuzo   Imibuto lemifisha 25 20 

LUHLA LWEKUTIKHUMBUTA   
 
Lelikhasi litawusita bahlolwa ekukhetseni imibuto labafuna kuyiphendvula ngaphandle 
kwekufundza lonkhe leliphepha lemibuto. 

  

 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

 
 

TINOMBOLO 
TEMIBUTO 

LINANI LEMIBUTO 
LEPHENDVULWAKO 

THIKHA 

A: Tinkondlo  
(Tinkondlo letifundvwe eklasini) 

 
1–4 

 
2 

 

A: Tinkondlo 
(Inkondlo lengakafundvwa 
eklasini) 

 
5–6 

 
1 

 

B: Inoveli 
(Indzabambhalo nobe imibuto 
lemifisha) 

 
7–10 

 
1 

 

C: Umdlalo 
(Indzabambhalo nobe imibuto 
lemifisha) 

 
11–14 

 
1 

 

CAPHELA:  Esigabeni B na-C, phendvula YINYE INDZABAMBHALO NAMUNYE umbuto 
WEMIBUTO LEMIFISHA. 

SIGABA A:  TINKONDLO 
 
TINKONDLO LETIFUNDVWE EKLASINI 

  

 
Khetsa tinkondlo tibe TIMBILI kuleti letilandzelako uphendvule ngato imibuto 
letawulandzela. 
 
UMBUTO 1 

  

 
Fundza lenkondlo lelandzelako bese uphendvula imibuto letawulandzela.   
 
NGIVUMELENI NGIHAMBE – BS Khanyile 
 

  

1 
2 
3 
4 
 
5 
6 
7 
8 
 
9 
10 
11 
12 
 
13 
14 
15 
16 
17 
18 
19 
 
20 
21 
22 
23 
24 
25 
26 
27 

Ungangigayeli mphako, 
Ungangiphatsisi mavi, 
Nginik'imvumo kuphela 
Ngiyihamb'indlela yami ngedvwa. 
 
Litawutsambama nginyatsela, 
Kubhunye lutfuli ngihamba, 
Ngihambe ngingabuki nasemuva,  
Ngihambe ngingashiyi tinsizi. 
 
Ngivumeleni ngiye, 
Kutawusa ngikudze 
Emakhangala ngiwajubile, 
Ngingasabonwa nangelukhalo. 
 
Ngitawuhlala endlini Yakhe, 
Ngihub' emahub' enjabulo, 
Ngidl' umoya loyingcwele. 
Kwemhlab' akupheli, 
Kwemhlaba kuyahlupha, 
Ungigugisile ngingumdodovu; 
Ngiphen' imvumo ngihambe. 
 
Umhlab' emhlabatsini, 
Umlots' emlotseni, 
Ningakhali tihlobo tami, 
Imvunulo yekuhamba senginayo. 
Kwemhlaba ngikucedzile, 
Kwami sekuhlangene, 
Sala wena losalako, 
Sitawubonana kulelitako. 

  

 
Bhala indzatjanambhalo ngalokushiwo ngulenkondlo. 
 
Budze bemphendvulo yakho abube ngemagama langabi ngetulu kwe-240. 

  
 
[10] 

 
NOBE 

UMBUTO 2   
 
Fundza lenkondlo lelandzelako bese uphendvula imibuto letawulandzela.   
 
NCAMUL' EMAVE – SR Mdluli 
 

  

1 
2 
3 
4 
5 
6 
7 
 
8 
9 
10 
11 
12 
13 
 
14 
15 
16 
17 
18 
19 
20 
21 
22 
 
23 
24 
25 
26 

Inhlitiyo lengalali namuntfu 
Ibubula ingacedzi namuhla 
Ngitiva tehla nesibibitfwane singasiti 
Idzabuka ingeke iletse mehluko 
Timsitsile tintsabaletikudze Ncamul' emave 
Namuhla ngikudla kwemizindlo nemicabango 
Ingabe uyawubuya aphila nebakitsi? 
 
Ngubani longakhohlwa ngulesa simomondiya 
Sikhikhikhi Lomagadvula sishingishane selucobo 
Uma sekajika ekhoneni kudzela sibukeli 
Abelesele asho ngaleliphasi livi 
Ngimoyitele kancane ngisho ngekutichenya 
Ncamul' emave tintsaba tiyamdedela! 
 
Uma ageziwe wapolishwa kudzela botsotsi 
Umkhandza asakhukhumukise emahlombe acunusile 
Ubone ngemehlo kutsi simele kutsintfwa silwane 
Uyalela akasiye sonkhanise Ncamula 
Ubhukula imincele aye kuleSwatini ngekwetsembeka 
Akakhoni ngisho akhonjwa leya eKZN indlela. 
Sifungo sekutsi siyofa silahlane sisacinile 
Sinini sami lesihambe naye namuhla 
Sibika kutsi baphetsene kahle eluhambeni. 
 
Nangu achamuka egedeni sebamletsile 
Nangu amandzatela ngebusokati 
Waba lilanga lucobo namuhla! 
Ncamul' emave tintsaba tiyamdedela! 

  

 
2.1 Hlobo luni lwenkondlo lolu?  (1) 
 
2.2 Phawula ngephethini yalenkondlo.  (1) 
 
2.3 Moya muni lotfolakala kulenkondlo?  (1) 
 
2.4 Ukhuluma ngani sonkondlo kulenkondlo yakhe?  (1) 
 
2.5 Chaza lomugca: 

 
'Ncamul' emave tintsaba tiyamdedela!' 

 
 
(2) 

 
2.6 Uphumelele kangakanani sonkondlo kusebentisa sifanisongco kulenkondlo 

yakhe?  Sekela ngekunika sibonelo. 
  

(2) 

2.7 Ubangelwa yini sonkondlo kuba kulesimo lesichazwa emigceni 6 ne 7?  (2) 

[10] 
 

NOBE 
 
UMBUTO 3   
 
Fundza lenkondlo lelandzelako bese uphendvula imibuto letawulandzela.   
 
MAHLAHLANDLELA – JJ Thwala 
 

  

1 
2 
3 
4 
5 
 
6 
7 
8 
9 
10 
11 
 
12 
13 
14 
15 
16 
17 
 
18 
19 
20 
21 
22 
23 
 
24 
25 
26 
27 
28 
29 

Labakwatiko batsi: 
Ulisango lemphilo, 
Usihlutfulelo semphilo 
Ulitibuko lemphilo 
Ungumhlahlandlela wemphilo. 
 
Sango lemphilo yemuntfu 
Vulela lusapho Lwakantfu 
Lwendlule luphangalale kuwe 
Lugijime ngematubane lamakhulu 
Luyofinyelel' esicongweni sakho, 
Kulelibuswa ngungcondvonkhulu. 
 
Sihlutfulelo semphilo yemuntfu, 
Vuleka singene ngekhatsi 
Kuletindvongakati letinkhulu, 
Siyotsekela lwati lolujulile 
Sigogotse inhlakanipho yaseNshonalanga, 
Inots' emphefumulweni nasengcondvweni. 
 
Tibuko lemphilo yemuntfu, 
Welisa labafuna kuwela 
Bafinyelele mshiyalowa, 
Bayogidza batibetsele, 
Bahlomele likusasa 
Lelingatiwa ngumuntfu. 
 
Mhlahlandlela wemphilo yemuntfu, 
Yihlahle kumnyama kubovu, 
Kubhukul 'emajaha embutfo, 
Kubhukule tintfombi telibutfo, 
Kuphumelele banumzane labatimisele, 
Kuphumelele bomake labatimisele. 

  

 
3.1 Bhala ingcikitsi yalenkondlo.  (1) 
 
3.2 Bhala umugca locuketse umusho losho kutsi loku lokushiwo ngusonkondlo 

kungakuwelisa etinkingeni temhlaba. 
 

(1) 

3.3 Shano kwakheka kwemigca yalenkondlo.  (1) 
 
3.4 Hlobo luni lwekumuntfutisa lolucuketfwe ngulomusho lolandzelako? 

 
'Vuleka singene ngekhatsi' 

 
 
(1) 

 
3.5 Chaza lesihloko salenkondlo.  (2) 
 
3.6 Bhala bunkondlo lobubili lobehlukene lobutfolakala kulemigca lelandzelako: 

 
'Kubhukul 'emajaha embutfo, 
Kubhukule tintfombi telibutfo,' 

 

 
(2) 

 
3.7 Khokha imigca LEMIBILI kulenkondlo lengenhla lechaza kutsi loku lakhuluma 

ngako sonkondlo akunasiphetfo. 
 

(2) 
[10] 

 
NOBE 

 
UMBUTO 4   
 
Fundza lenkondlo lelandzelako bese uphendvula imibuto letawulandzela.   
 
APH' EMAGUGU? – MS Magagula 
 

  

1 
2 
3 
4 
5 
6 
7 
8 
 
9 
10 
11 
12 
13 
14 
15 
16 
17 
 
18 
19 
20 
21 
22 
23 
24 
25 

Ngiyakhala nangicabang' emagugu 
Emagugu phas' etibilini temhlaba 
Temhlaba welive laMswati. 
Iph' igolide nesiliva kaNgwane? 
Sekwasal' imigedze lengemakhay' etimamba, 
Kwasala tindvundvum ' emanyela engcebo, 
Lebayigubha baphangelana baphangi, 
Yetfwalwa tinkayiman' idzabula tilwandle. 
 
Sekwasal' imphaka yemigodzi yemalahle, 
Lolumnyama lutfuli lubhunya luy'etulu, 
Lumbony' eMaswati atfungats' umnotfo, 
Insimbi bayimb' eNgwenya bayivukuta, 
Kwatsiw' akuyigobi Ngwan' igotjw' eJalimane, 
ENgwenya yasal' imigodz' ikhamisile. 
EBulembu bulembu batsandzel' imigodzi, 
Litjeboya balivukute balicedza, 
Lihlehletela ngeluthaka liy' eBhabhtini. 
 
Kuyoba kuhle kuwe Ngwane, 
Sitivukuta tibilini temhlaba, 
Siwakhiph' emagugu siwasakata, 
Lapho bakusasa sebasibut' emagugu, 
Sibanik' imphendvulo yetibiyo telive, 
Timile titinsika teMaswati, 
Tingemagugu laphum' etibilini 
Temhlaba siwuvukuta sifun' ingcebo. 

4.1 
 
4.2 
 
 
4.3 

Nika sibonelo semigca lecuketse luchumano loluvundlile. 
 
Ulisebentise kahle kanganani sonkondlo leligama lelitsi emagugu 
kulenkondlo? 
 
Usho kutsini sonkondlo ngeligama lelitsi 'tinkayimani' emgceni 8? 

 (1) 
 
 
(1) 
 
(1) 

 
4.4 Sinongo sini senkhulumo lesicuketfwe ngulemigca lelandzelako?  

 
Tingemagugu laphum' etibilini 
Temhlaba siwuvukuta sifun' ingcebo (Imigca 25-26) 

  
 
 
(1) 

 
4.5 
 
 
4.6 
 
4.7 

Utsi sonkondlo nguyiphi ibhizinisi yetetimayini lesekutsenjelwe kuyo?  Sekela 
imphendvulo yakho ngekucaphuna umusho lochaza loko. 
 
Chaza umcondvo lofihlakele kulenkondlo lengenhla. 
 
Inamtselela muni lentfo lakhala ngayo sonkondlo kutemnotfo lapha 
eNingizimu Afrika? Chaza. 

  
(2) 
 
(2) 
 
 
(2) 
[10] 

 
NA 

 
TINKONDLO LETINGAKAFUNDVWA EKLASINI. 
 
Phendvula MUNYE umbuto kulena lelandzelako. 

  

 
UMBUTO 5 
 
Fundza lenkondlo lelandzelako bese uphendvula imibuto letawulandzela. 

  

 
KUTHULILE KULENDZAWO – MS Mhlongo 
 

  

1 
2 
3 
4 
5 
 
6 
7 
8 
9 
 
10 
11 
12 
13 
14 
15 

Kuthulile kulendzawo yalabaphumulile, 
Indzawo yalabalel' ingunaphakadze lena, 
Kuphela kuvakala kuntjilota kwenyoni, 
Kubetsa nemoya lobandzako 
Lodvudvuta labalele kulendzawo. 
 
Kuthulile kulendzawo lenhle, 
Indzawo yelusizi lena, 
Live lemusa leli, 
Live lekuphumula leli. 
 
Kuthulile kulendzawo yekuthula, 
Labadzala nalabancane, 
Tinjinga netimphuya, 
Tihlakaniphi netilima, 
Timumetfwe ngiyo lendzawo, 
Bonkhe basahlabe likhefu lapha. 

16 
17 
18 
19 
20 
21 
22 
23 
 
24 
25 
26 
27 
28 
29 
30 

Kuthulile kulendzawo lenhle, 
Yinhle lendzawo yalabalele, 
Timbali tichakate kudzel' inhlitiyo, 
Bumanyamanya bemihlobiso yematje, 
Buletsa lusizi emphefumlweni wami, 
Ngibona lobuhle lobuphandlako, 
La kulele khona'emachawe, 
La kuphumule khona kukhanya kwesive. 
 
Kuthulile kulendzawo yalabalele, 
Balele nje balindze luhambo loludze, 
Lusuku lolukhul' impela, 
Mhla kuyawukhala licilongo emafini, 
Bavuk' ebutfongweni lobukhulu, 
Bacondz' ekhay' eZulwini, 
Bayowehlulelwa ngemisebenti yabo. 

  

 
Bhala indzatjanambhalo ngekusetjentiswa kwemifanekisomcondvo kulenkondlo 
lengenhla. 
 
Budze bemphendvulo yakho abube ngemagama langabi ngetulu kwalange-240. 

  
 
 
[10] 

 
NOBE 

 
UMBUTO 6 
 
Fundza futsi lenkondlo LESEMBUTWENI 5 bese uphendvula imibuto letawulandzela. 

  

 
6.1 Nguyiphi lendzawo leshiwo ngusonkondlo lapha kulenkondlo?  (1) 
 
6.2 Khokha imigca lecuketse sicedzelelamcondvo kulenkondlo lengenhla.  (1) 
 
6.3 Bunkondlo buni lobutfolakala emigceni 3 ne-4?  (1) 
 
6.4 Sinongo sini senkhulumo sonkondlo lasisebentisile emgceni 14?  (1) 
 
6.5 Kulesitanza sesine kuneluchumano, ase ulukhiphe bese ulubhala phansi 

usho kutsi luluhlobo luni lweluchumano. 
 

(2) 
 
6.6 Ucondze kutsini sonkondlo nakatsi, 

 
'Bonkhe basahlabe likhefu lapha.' 

 
 
(2) 

 
6.7 Lomugca lolandzelako ubumbene kangakanani nengcikitsi yalenkondlo?  

Chaza. 
 
'Bavuk' ebutfongweni lobukhulu.' 

 
 
 
(2) 
[10] 

 
SAMBA SIGABA A:  30 

SIGABA B:  INOVELI   
 
Kulesigaba kunemanoveli lamabili. Wena-ke khetsa ibe YINYE loyifundze eklasini 
lonyaka uphendvule ngayo. 

  

 
CAPHELA: 
Khetsa emkhatsini WENDZABAMBHALO NEMIBUTO LEMIFISHA kuleyo naleyo 
noveli loyifundzile. Kumele uphendvule nobe ngumuphi umbuto ube MUNYE ngaleyo 
noveli loyifundzile. Uma ukhetsa kuphendvula umbuto wendzabambhalo kulesigaba, 
uphocelelekile kutsi ESIGABENI C uphendvule imibuto lemifisha. 

  

 
UMBUTO 7:  LIPHUME NEBOVU – BB Malangwane   
 
Bhala indzabambhalo lapho uveta khona kubumbana kwesibekandzaba netigameko 
letenteka kulenoveli. 
 
Indzabambhalo yakho ayibe nemagama langabi ngetulu kwe-390. 

  
 
 
[25] 

 
NOBE 

 
UMBUTO 8:  IMIBUTO LEMIFISHA   
 
LIPHUME NEBOVU – BB Malangwane   
 
Fundza letheksthi leyincenye yendzaba bese uphendvula imibuto letawulandzela.   
 
Lushawulo akazange atihluphe nje nekucela emsebentini. Ekhaya bantfu bebaloku 
babuke elukhalweni kutsi batambona achamuka, phindze kwaze kwefika lilanga lekutsi 
asale asafihlwa umntfwana. Nobe libhokisi kwakute nje kodvwa bantfu benkhosi 
bavuka bayolimba lithuna. Bebati kutsi libhokisi utawuta nalo Lushawulo ngobe 
bebambonile ebantfwaneni lababili baTintfombi eta nawo khona lena edolobheni.  
Ngekubona kuhamba kwelilanga, LaMagagula watsi bantfwana kuhle bahambe 
bayewumela ibhasi lebuya kaManzini incenye kungaba khona lakuphatsisile 
Lushawulo. 
 
Batsi basalindzele ibhasi bantfwana, babona imoti yeyise ichamuka. Nabatsi 
batayibona ijika, phindze bayibone ima eceleni yehlisa lisaka letinkhwa nenyandza 
yemapulangwe. 
 
'Tsatsani lapha bafana ninike unyoko.' Washo ashaya sivalo ayishaya izula seyicondze 
eNgonini lapho abeyawucupha khona bhanana wakhe. Bantfu sabamangalisa lesento 
saLushawulo kutsi kungatsi kufe umntfwanakhe longaka angete afuna nekumbona.  
Linengi lasale livela LaMagagula buhlungu lokwasekubona nobe ngumntfwanakhe 
kutsi cha usaliwakati. Lelo bhokisi balishayela umjako ngobe vele nelilanga lase 
lihambile.  Umsebenti wonkhe wekufihla wentiwa waphela solo Lushawulo angakefiki. 
 
'Lentfo leyentiwe nguKhumalo angizange ngiyibone seloku ngatalwa,' kusho lenye 
inkhosikati ngesikhatsi batfutsa ematje.' Kunjalo phela esitsenjini. Indvodza uma 
seyitsite iyakwenyanya, ungadzimate utsi awubonange usonywe kantsi nawe 
yakutsatsa ikutsandza.' 

Tinkhulumo letinjena tatitinyenti ngobe bebabonile kutsi bantfwana baTintfombi labafa, 
Lushawulo abekhona futsi nemabhokisi abeta nawo asawatsengile nakuba bona 
bebasebancane nje. Kodvwa lona lomdzala yena akasafuni ngisho nekumbona nje 
angakangeni phasi. 

(Likhasi 87–88)

  

 
8.1 
 
 
8.2 
 
 
8.3 

Lomngcwabo lovela kulesicashunwa wehluke ngani kulemingcwabo 
yalomuhla?  Bhala kube KUBILI. 
 
Kunetintfo letingakholweki kulenoveli. Bhala timbili ubhekise kulesicashunwa 
lesingenhla. 
 
Ekwendzeni kukamkhatsali. Shano kutsi lesaga sihambelana kanganani 
naloku lokusendzabeni yonkhe. 

  
(2) 
 
 
(2) 
 
 
(2) 

 
8.4 
 
 
8.5 

Bantfu balendzawo yaboLushawulo bebanebuntfu impela. Sekela nobe 
uphikise lombono ngekucaphuna kulesicashunwa lesingenhla. 
 
Uma ufundza lesicashunwa lesingenhla kuyacaca kutsi Lushawulo 
abengenalo likhono lekuphatsa sitsembu. Sekela lombono ngemaphuzu 
LAMABILI. 

  
(2) 
 
 
 
(2) 

 
8.6 
 
 
8.7 
 
 
8.8 

Nguwaphi emasu ekuveta balingisi lasetjentiswe ngulombhali walenoveli 
ekuveteni LaMagagula?  Chaza abe MABILI. 
 
Lushawulo utfolakala alandza emabhanana. Ngabe sekukhale nyonini 
angumlimisi nje?  Humusha.   
 
Phawula ngesimonhlalo sesikhatsi ubhekise kulesehlakalo lesavelela 
LaMagagula kulesicashunwa lesingenhla. 

  
(2) 
 
 
(2) 
 
 
(2) 

 
8.9 
 
 
 
8.10 

Yini lebeyibangela Lushawulo angatsengi libhokisi lemntfwanakhe njengobe 
enta ebantfwaneni baTintfombi?  Bhekisa imphendvulo yakho kulokwenteka 
enovelini yonkhe. 
 
Ngekwakho kubona ngabe bantfu labafana naLushawulo bakhona yini 
emmangweni wangakini?  Chaza. 

  
 
(2) 
 
 
(2) 

 
8.11 
 
 
8.12 

Wena uyahambisana yini nalomkhuba wekupheka tijolojolo emingcwabeni 
njengobe kwentiwa lomuhla?  Beka umbono wakho ngalokucacile. 
 
Sihloko salenoveli sibumbene kangakanani nesiphetfo sayo?  Chaza. 

  
(2) 
 
(3) 
[25] 

 
NOBE 

UMBUTO 9:  KUBAMBA LETINGELAKO – DE Nkosi   
 
Bhala indzabambhalo lapho uveta khona kubumbana kwesibekandzaba netigameko 
letenteka kulenoveli. 
 
Indzabambhalo yakho ayibe nemagama langabi ngaphasi kwe-340 kodvwa angabi 
ngetulu kwema-390. 

  
 
 
 
[25] 

 
NOBE 

 
UMBUTO 10:  (IMIBUTO LEMIFISHA) 
 
KUBAMBA LETINGELAKO – DE Nkosi 

  

 
Fundza letheksthi leyincenye yendzaba bese uphendvula imibuto letawulandzela.   
 
'Sewusihluphe sekwenele mfana wami. Kufanele ukwente loko ngobe ufute uyihlo 
naye lowabe ahamba lendlela yakho.' 
'Mine ngibona sengatsi ngiyasebenta babe. Angiboni kutsi ngiyahlupha. Kube loku 
lengikwentako kukuhlupha ngabe ummango sewangivukela kadzeni walwa nami.' 
'Asiyekele kuphendvulana mfana! Usihluphile esikolweni. Usihluphile emakomidini 
emmango.  Sekwenele mfana, sekwenele!' 
 
Yeka longamati Sikhulu Tsabetse! Inkhaba yakhe isetingonini temfula Lusutfu.  
Walifulatsela leSwatini ngemuva kwekusebentisana nemakomiti emisinsi yekumbelwa 
ekuntjintjeni emagama emifula bafuna angabitwa ngeSiswati kepha abitwe 
ngemagama lacanjwe tifiki. Kutsiwa wachubeka afuna kuntjintja imifula 
yaseMphumalanga naleminye. 
'Ngakubona kadzeni mfana kutsi uphikisana naMagumeni etinkhundleni temmango,' 
kusho Sikhulu Tsabetse. 
 
'Cha, babe akusilo liciniso lelo. Kungavumelani ngekwemicondvo nangemibono, 
akusho kulwa sehlukene ngekwemibono kodvwa siyasebentisana. Lidze libanga 
lesitawulihamba naye ngobe uyindvodza lehlakaniphile futsi lenemagalelo lamahle 
emmangweni. Kimi ungumnaketfu, hhayi sitsa,' kusho Mphikeleli aveta imiva yakhe 
ngebudlelwano babo naMagumeni. 
 
Kuto tonkhe tigameko letimatima letivelela Mphikeleli bekwati wonkhe umuntfu kutsi 
umsuka wato ukaTsabetse. Konkhe lebekwentiwa nguMphikeleli bekungemukeleki 
kaTsabetse. 
'Mine ngikhutsata kubambisana nekusebentisana kubo bonkhe labasebentela 
ummango.  Ngikhutsata bunye ngaso sonkhe sikhatsi'. 
'Wabambelela kangaka ekusebenteleni ummango uhola malini?' 
'Umnikelo wami lengiwentela sive.' 
'Unikela ucelwe ngubani?' 
'Ngicelwe ngunembeza wami.' 
'Udlala ngawe lonembeza wakho. Kuncono tsine besisebenta sihola. Wena-ke 
uholelwa ngubani?' 
'Akusiyo yonkhe imisebenti lekumele uyente kuze uhole. Kumele uwente umsebenti 
ngaphandle kwenkhokhelo, weneliswe kutsi sive siphumelele,' kusho Mphikeleli. 

(Likhasi 39–40)

10.1 
 
 
10.2 
 
 
10.3 

Tsabetse bekasebentisana nebantfu labamisinsi yekumbelwa. Ngulabanjani 
bantfu labamisinsi yekumbelwa? 
 
Bekacondzeni Sikhulu Tsabetse nakatsi Mphikeleli sewubahluphile 
sekwenele? 
 
Ngabe letheksthi lengenhla inguyiphi incenye yesakhiwo salenoveli? Sekela 
imphendvulo yakho. 

  
(1) 
 
 
(1) 
 
 
(2) 

 
10.4 
 
 
 
10.5 
 
 
10.6 

Ngabe lenkhulumo yaTsabetse letsi 'Usihluphile emakomidini emmango' 
beyingumbono nobe beyingemaciniso yini? Sekela imphendvulo yakho 
ngalokwenteka endzabeni yonkhe. 
 
Kube lomshikashika Mphikeleli labewenta kuletheksthi lengenhla bekawenta 
kulesikhatsi lesiphila kuso nyalo, siphetfo sakhe besitawuba yini?  Chaza. 
 
Ngekwemtsetfosisekelo waseNingizimu Afrika indlela Sikhulu Tsabetse 
lakhuluma ngayo naMphikeleli kuletheksthi lengenhla iwahlukumeta njani 
emalungelo aMphikeleli. 

  
 
(2) 
 
 
(2) 
 
 
 
(2) 

 
10.7 
 
 
10.8 
 
 
10.9 

Catsanisa ligalelo laMphikeleli lalifaka emmangweni nalokwentiwa lusha 
lwanamuhla lolulingana naye. 
 
'Lukhamba Lufuta imbita'. Phawula ngekuhambisana kwalesaga nenkhulumo 
yaTsabetse lebhekiswe kuMphikeleli. 
 
Letheksthi lengenhla ibumbene kangakanani nengcikitsi yalenoveli? Sekela 
imphendvulo yakho. 

  
(2) 
 
 
(2) 
 
 
(2) 

 
10.10 
 
 
10.11 

Nguliphi litiko lahulumende Mphikeleli labengabika kulo loku lokwentiwa 
nguTsabetse kuye?  Usho ngani? 
 
Yini lokwenteka emphilweni yaTsabetse lokubangela kutsi siphetfo salenoveli 
sibe ne ngwijikhwebu?  Chaza. 

  
(2) 
 
 
(2) 

 
10.12 
 
 
10.13 

Ngekubona kwakho ngusiphi sigameko lesisicongo salenoveli? Sekela 
imphendvulo yakho. 
 
Kubeketela kungumgogodla wemphumelelo. Sekela lesisho ubhekise 
etigamekweni letenteka kulenoveli nakuMphikeleli. 

  
(2) 
 
 
(3) 
[25] 

 
SAMBA SIGABA B:  25 

SIGABA C:  UMDLALO   
 
Kulesigaba kunemidlalo lemibili. Wena-ke khetsa ube MUNYE lowufundze eklasini 
lonyaka uphendvule ngawo. 

  

 
CAPHELA:  
Khetsa emkhatsini WENDZABAMBHALO NEMIBUTO LEMIFISHA kulowo nalowo 
mdlalo lowufundzile. Kumele uphendvule nobe ngumuphi umbuto ube MUNYE 
ngalowo mdlalo. Uma ukhetse kuphendvula umbuto wendzabambhalo enovelini, 
uphocelelekile kutsi kulesigaba uphendvule imibuto lemifisha. Uma ukhetse 
kuphendvula imibuto lemifisha enovelini, uphocelelekile kutsi kulesigaba uphendvule 
umbuto wendzabambhalo. 

  

 
UMBUTO 11:  KWAHLWA EMINI – JJ Thwala   
 
Bantfu labafana naboMakhosi batfolakala ngetindlela letinyenti emmangweni lesiphila 
kuwo. Bhala indzabambhalo lapho uveta khona wakho umbono ngaloko 
lohlangabetene nako emphilweni yakho ubhekise emphilweni yaMakhosi kulomdlalo. 
 
Indzabambhalo yakho ayibe ngemagama langabi ngetulu kwalange-390. 

  
 
 
 
[25] 

 
NOBE 

 
UMBUTO 12:  KWAHLWA EMINI – JJ Thwala   
 
12.1 Fundza letheksthi lelandzelako bese uphendvula imibuto Ietawulandzela.   
 

 LaHlatjwako: 
 
 
 
 
 
 
 
 
 
 
Makhosi: 
 
 
 
LaHlatjwako: 
 
 
 
Makhosi: 

Utsini ngelibito lakho lekukhulunywa ngalo onkhe emadladla, 
emalawu netintsanga? 
Uyivile lengoma lebeyihlatjelwa lilima lakaNdlondlo letsi: 
Sitekeleni madlot' esive, 
Sitekeleni bogogo bo! 
Ngabe Makhosi uyakulibusa  
Ahlal' esitulwen' akhibike, 
Imihlangan' ibhokile bo? 
Khanyisani madlot' esive, 
Khanyisani bogogo bo! 
 
Loko kusho ludvumo lwami make. Nakute intfo lobaluleke 
ngayo ebantfwini, angeke bakhulume. Libito lami 
lisemilonyeni yebantfu nje likhombisa kona kutsi ngiyaphila. 
 
Sewuke waphuma yini Makhosi wayawuhlahluba etangomeni 
nasetinyangeni kutsi lusuku lwangeMgcibelo lutawuhamba 
njani? 
 
Angikholelwa ekuhlahlubeni, ngobe konkhe lengitawutjelwa 
kona angeke ngikwemukele. Kimi kufana nekutsela emanti 
emhlana welidada. Angifuni kutihlupha ngentfo 
lengingahambisani nayo. 
(Aphume Makhosi acondze elawini) (Sicongo naNkhanise 
bayahlehla baphetse tagila tabo) 

(Likhasi:87–88)

 12.1.1 

 
12.1.2 
 
 
12.1.3 
 
 
12.1.4 

Imphendvulo yaMakhosi kunina ichazani ngenkholelo yakhe? 
 
Kukhona yini kuhambisana kwesecwayiso saLaHlatjwako 
nesibekandzaba salomdlalo? 
 
Lapho kuhlangene bantfu bemmango khona ngulapho telive 
titekwa khona.  Hlatiya lombono ubhekise elilimeni lakaNdlondlo. 
 
Kutetsemba etinkhulumeni taMakhosi kuletheksthi lengenhla 
ngabe ukuvete ngawaphi emavi kunina?  Chaza ubhekise 
emdlalweni nasesiphetfweni sawo. 

(2) 
 
 
(2) 
 
 
(2) 
 
 
 
(2) 

 
 12.1.5 

 
 
 
12.1.6 
 
 
 
12.1.7 

Uma ucatsanisa secwayiso saLaHlatjwako nesiphetfo saMakhosi 
naNkhanise, ngabe besibalulekile yini?  Sekela imphendvulo 
yakho. 
 
Tinkhulumo taMakhosi ngenhlebo kuletheksthi lengenhla ngabe 
tiliciniso yini uma ubuka loko lokwenteka emimangweni lesiphila 
kuyo lomuhla?  Sekela imphendvulo yakho. 
 
Nguyiphi inkinga lekubukenwe nayo kulomdlalo?  Ngabe umbhali 
uyetfule  ngasiphi sigameko? 

 
 
(2) 
 
 
 
(2) 
 
 
(2) 

 
12.2 Phindza ufundze letheksthi lelandzelako bese uphendvula imibuto 

Ietawulandzela. 
  

 
 (Makhosi ukhuluma naSicongo baselawini.) 

 
 

 Makhosi: 
 
 
Sicongo: 
 
 
 
Makhosi: 
 
Sicongo: 
 
 
 
 
 
 
 
 
 
 
Makhosi: 

Ngenteni kini Sicongo? Ningilandzela ngemuva kuhle kwemagovu 
afuna luhala lwenyamatane. 
 
Kute umuntfu lokulandzelako Makhosi.  Kitsi  unguMakhosi lolapha 
khashane natsi.  Asilwi nawe.  Sitimisele kubambisana nawe uhole 
sive sakaNhlapho. 
 
Nje uwasho ngenhlitiyo yakho lephelele yini lawo mavi? 
 
Ngiwasho ngenhlitiyo lemhlophe. Sikufisela lokuhle kodvwa 
esikhundleni sakho lesisha lotasitsatsa kusasa. Live liba live 
ngenkhosi.  Ngitsi lesitawube sisho sitsi: 
Umholi:      Makhosi! 
Libandla:    Uyalibusa lakaNhlapho 
Umholi:      Makhosi! 
Libandla:    Inkhosi yeLusizini! 
Ngimi lengitawube ngingumholi kusasa. Kutawube kusindvwe 
ngebelitfole. Lusendvo luyawutidzelisa ngemganga; bafana 
nemadvodza ngenhloko; talukati ngemalulu. 
 
Ngiyakuva Sicongo.  Chubeka ngilalele. 

 Sicongo: Kwetayelekile kutsi uma umntfwanenkhosi atawutsatsa sikhundla 

sebukhosi uya elusaseni, ngobe kubhekwe kuphepha kwakhe.  
Lokujabulisako ngawe kutsi ukhetse kuhlala natsi wabeketelela 
tonkhe tinkhulumo letibuhlungu, letisongako naletetfusako. Mani 
njalo Sigegedze. 

(Emakhasi 97–98)

 

 
 12.2.1 

 
 
12.2.2 

Ematinyo liguma. Humusha lesaga ubhekise etinkhulumeni 
taSicongo kuletheksthi lengenhla. 
 
Kube bekunguwe umgcugcuteli webukhosi bakaNhlapho, mcimbi 
muni lobewutawugcugcutela ebukhosini bakaNhlapho 
ngaloMgcibelo lobewulindzelwe? Nika sizatfu semphendvulo 
yakho. 

 
(2) 
 
 
 
 
(2) 

 
 12.2.3 

 
 
12.2.4 
 
 
 
12.2.5 

Ngabe lenyama latsi Sicongo itawudliwa nakubekwa Makhosi 
ngabe yadliwa ngempela yini?  Sekela. 
 
Uma ufundzisisa lamavi aSicongo lawabhekise kuMakhosi ngabe 
amveta angumlingisi lonesimilo lesinjani?  Sekela imphendvulo 
yakho. 
 
Lomdlalo uyasiveta simo nemphilo yasesitsenjini. Sekela nobe 
uphikise lombono. 

 
(2) 
 
 
 
(2) 
 
 
(3) 
[25] 

 
NOBE 

 
UMBUTO 13:  UMVUZO – NS Nzima   
 
Bhala indzabambhalo ngebangani labafana naSatile lesihlangana nabo emimangweni 
lesiphila kuyo.  Bhekisa imphendvulo yakho emphilweni yaSatile kulomdlalo.  
 
Indzabambhalo yakho ayibe ngemagama langabi ngetulu kwalange-390. 

  
 
 
[25] 

 
NOBE 

 
UMBUTO 14:  UMVUZO – NS Nzima   
 
14.1 Fundza letheksthi lelandzelako bese uphendvula imibuto Ietawulandzela.   
 
 (Batjele ucoca naSatile basegunjini letingcoco lelisemtapeni welwati.) 

 
 

 Batjele: 
 
 
Satile: 

Kumnandzi kufundza ngobe kukwenta ube nelwati lolunyenti 
ngesimo selive nemphilo jikelele. 
 
Liciniso lelo mngani wami. Kumnandzi kakhulu uma sewufundza 
libanga lekugcina Lemfundvo Nekucecesha Lokuchubekako 
njengatsi. Libanga lesesikulo ngelekwehlukanisa kutsi ngemnyaka 
lotako utawulandzela muphi umkhakha njengobe imikhakha 
iminyenti nje. 

 Batjele: 

 
Satile: 
 
 
 
Batjele: 
 
 
Satile: 
 
 
 
Batjele: 
 
 
 
 
Satile: 

Shano nje mngani wami, wena utimisele kulandzela muphi? 
 
Ngifuna kuyewufundzela ticu tebummeli eNyuvesi iMpumalanga. 
Ngifuna kuhlolisisa ngihlunge ngibuye ngihlatiye emalungelo 
ebantfwana nalabadzala. 
 
Mine-ke ngifuna kufundzela buthishelakati ngitewufundzisa 
bantfwana. 
 
Yini ukhetse buthishelakati imikhakha iminyenti kangaka?  
Wakhetsa lona lotayelekile ibe ikhona leminye lemihle 
lewungangena kuyo uyilandzele ngemphumelelo? 
 
Umuntfu ukhetsa loku lakutsandzako.  Buthishelakati ngibutsandza 
ngenhlitiyo yami yonkhe. Ngifuna kuyewufundzisa Lulwimi 
lweSiswati esikolweni bantfwana balutsandze, balufundze bagcine 
bagogodzile. 
 
Yini ungakhetsi kufundzela kuba ngumlimisi, dokotela, ummeli 
naleminye? 

(Likhasi 1)

 

 
 14.1.1 

 
 
14.1.2 
 
14.1.3 

Nguwuphi umlayeto locondze kubafundzi belibanga lelishumi 
nambili lowetfulwa ngulengcoco lekulesicashunwa lesingenhla? 
 
Hluta budlelwane bebadlali balomdlalo nengcikitsi yawo. 
 
Kubaluleke ngani kutsi emalungelo ebantfu avisiswe futsi 
ahlatiywe? 

 
(2) 
 
(2) 
 
 
(2) 

 
 14.1.4 

 
 
14.1.5 

Ngubani umlingisi longubangiswako kulomdlalo? Sekela 
imphendvulo yakho ngemaphuzu lamabili. 
 
Khukhulelangoco ngulokunye kwetintfo leticondvwe ngulomdlalo.  
Sekela nobe uphikise lombono ubhekise emdlalweni wonkhe. 

 
(2) 
 
 
(2) 

 
 14.1.6 

 
 
 
14.1.7 

Ucabanga kutsi umbhali walomdlalo ulufundzisani lusha 
lwalomuhla ngalengcoco yalabadlali kulesicashunwa lesingenhla?  
Sekela. 
 
Lijingi lidliwa yinhlitiyo. Chaza lesaga usibhekise kulengcoco 
yalabadlali kulesicashunwa lesingenhla. 

 
 
(2) 
 
 
(2) 

14.2 Phindza ufundze letheksthi lelandzelako bese uphendvula imibuto 

Ietawulandzela. 
  

 
 Batjele: 

 
 
 
 
Satile: 
 
 
Batjele: 
 
 
 
Satile: 
 
Batjele: 
 
 
 
Satile: 

Kungasebenti kahle kwakhe etifundvweni tesikolo kuphazamisa 
tsine kakhulu njengebangani bakho. Kumele kubekhona imitamo 
lesiyentako yekukusita kutsi uphumelele eluhlolweni lwekuphela 
kwemnyaka. 
 
Kumele kuphazamiseke bakaMntolo kuphela. Nicale nini nine kuba 
bakaMntolo ngekutsi nibe neluvelo ngami? 
 
Sibangani bakho ngaso sonkhe sikhatsi. Lokubi lokwenteka kuwe 
kumele kusitsintse ngobe simunye. Lokubi kumele sikukhobose 
sonkhe, kantsi lokuhle kumele sikushayele lihlombe sonkhe. 
 
Yekelani letingakacondzani nani, nibuke leticondzene nani! 
 
Yinkhulumo lephinyiswa ngumuntfu lonenhlitiyo lebuhlungu leyo.  
Sinawe ebubini nasebuhleni. Sinawe lapho imphilo ilukhuni 
nalapho ilula. 
 
Yini ninake mine ngedvwana sibe sihlambe esitibeni sinye 
naboMaphahla naMlandzeli? 

(Likhasi 108)

 

 
 14.2.1 

 
 
 
14.2.2 

Uphumelele kangakanani umbhali walomdlalo kusebentisa 
ludvweshu kulesicashunwa lesingenhla? Shano kutsi hlobo luni 
lweludvweshu lolusetjentisiwe nangabe lukhona. 
 
Liphikankhani lifela enkhanini. Chaza lesaga usibhekise 
esiphetfweni semphilo yaSatile. 

 
 
(2) 
 
 
(2) 

 
 14.2.3 

 
 
14.2.4 
 
 
14.2.5 

Hlahlela budlelwane emkhatsini wekusetjentiswa 
kwenkhulumiswano nemnyakato kulomdlalo. 
 
Uma ufundza lomdlalo wonkhe ngusiphi sigameko lesicuketse 
luvutfondzaba?  Usho ngani? 
 
Bekuyini inhloso yalesigameko sebuhlongandlebe baSatile 
emdlalweni wonkhe? 

 
(2) 
 
 
(2) 
 
 
(3) 
[25] 

 
SAMBA SIGABA C:

 25 

80 
 


